
Известувањето за време на изборен период е една од потешките задачи на но-
винарите во Северна Македонија, затоа што токму тогаш професионалните и 
етичките стандарди во новинарството се под сериозен притисок. Жестокиот по-
литички наратив, улогата на онлајн платформите и брзината со која се работи че-
сто ја обременуваат линијата меѓу професионалниот интегритет и политичкото 
или комерцијалното влијание. А токму тогаш, во изборен период, улогата на но-
винарите, како непристрасни и одговорни репортери, е клучна за обезбедување 
навремени, точни и балансирани информации што ќе им помогнат на граѓаните 
да одлучат кому ќе му го дадат својот глас. 

Податоците со кои располага Советот за етика во медиумите на Македонија, врз 
основа на поднесените претставки до Комисијата за жалби, за време на изборен 
период, но и во поширока временска рамка, со оглед на тоа што овде политич-
ката трка трае во континуитет, покажуваат дека прекршувањата на „правилата на 
игра“ главно се однесуваат на неколку членови од Кодексот на новинарите (чле-
новите 1, 10, 13, 8, 3...) и од Насоките за известување на онлајн медиумите. Според 
тоа, најчести се поплаките поднесени врз основа на некритичко пренесување на 
политичките пораки, непочитување на начелото на балансираност и разновид-
ност на мислења, присуство на говор на омраза или дискриминирачки изрази и 
мешање на фактите со личното мислење. Овие трендови најчесто произлегуваат 
од недоволната посветеност на медиумите кон професијата и кон нејзините ос-
новни начела, но и од политичката поларизација и од уредувачка зависност во 
која се втурнати.

Целта на оваа анализа е да посочи и да ги разгледа најчестите прекршувања на 
Кодексот на новинарите за време на изборен период во државата, низ приме-
ри од жалбите поднесени до СЕММ, но и до Координативното тело за следење 
на почитувањето на Кодексот за однесување во онлајн просторот за време на 
изборни процеси и референдуми. Овој документ има поширок опфат, се одне-
сува како на медиумите, така и на политичките партии и кандидати вклучени во 
изборната трка, а беше донесен пред две години на иницијатива на Агенцијата 
за аудио и аудиовизуелни медиумски услуги и уште неколку невладини органи-
зации од медиумската сферa. 

Намерата е преку посочување на слабостите во известувањето, да се поттикнат 
професионалните стандарди во новинарството и одговорноста на медиумите за 
време на избори. Практиката покажува дека во изборни периоди, кога доверба-
та во медиумите е најпотребна, често се замаглува линијата меѓу информирање-
то и пропагандата, а политичкиот наратив се става пред јавниот интерес.

1 НОВИНАРСКИТЕ ГРЕШКИ ВО 
ВРЕМЕ НА ИЗБОРИ – СЕ БРОЈАТ ВО 
ГЛАСОВИ

2 „САМО ПРЕНЕСУВАМЕ“ – НЕ Е АЛИБИ

Јавниот простор во предизборните периоди е бојно поле на наративи што че-
сто ја преминуваат границата на слободата на говор и претставуваат или пот-
тикнуваат говор на омраза. Обвинувања кон политичките противници, комен-
тари што поттикнуваат страв, гнев или презир – сето ова е дел од стратегијата 
за мобилизација на гласачи. Многу медиуми во такви околности, за жал, ја изби-
раат најлесната улога – да го држат микрофонот, без новинарска интервенција 
кон кажаното и без укажување на последиците што можат да произлезат од ка-
жаното.

Рефлексот на медиумите да се стават во улогата на пренесувачи, без став и без 
контекст, всушност, не е производ само на изборните кампањи. Тој модел оп-
стојува и во секојдневното известување, како навика или форма на инерција 
што постепено го заменува критичкиот став со автоматизирано „повторување“, 
дури и кога станува збор за говор на омраза.

Во таа смисла, случајот со жалбата на Деспина Ковачевска, доставена до Сове-
тот за етика во медиумите на Македонија (СЕММ), против порталот politica.com.
mk, открива колку е тaнка границата меѓу информирањето и засилувањето на 
омразата.

Во април 2025 година, порталот објави текст со наслов „Миленкова ‘клетва’: ‘Да 
даде Господ на смртта на најмилите што протестираа, некои други да злоупо-
требат и да протестираат’“ во кој целосно е пренесена фејсбук-објава на Ми-
ленко Неделковски – поранешен новинар и актуелен директор на фудбалски 
клуб. Во неа тој навредува и проколнува граѓани што протестирале по траге-
дијата во ноќен клуб во Кочани.1

Станува збор за практика што одамна не е исклучок: порталите сè почесто про-
изведуваат содржина со пренесување статуси и изјави на јавни и/или на по-
знати личности, без да го дополнат текстот со контекст, но и без проверка. Мо-
ниторингот што Советот за етика го спроведе во текот на изборниот период за 
начинот на кој онлајн медиумите известуваа за изборни теми, покажа дека дури 
една четвртина од набљудуваните текстови целосно или делумно се потпираат 
на извори од социјалните мрежи.2

Сепак, и кога ќе се тргне од правото на јавноста да знае што објавуваат јавните 
личности на социјалните мрежи – особено кога зборуваат за актуелни опште-
ствени настани – тоа не ја укинува обврската на медиумите да внимаваат што и 
како пренесуваат.

1	 Дојче веле (2025). Трагедија во Кочани. https://www.dw.com/mk/tragedija-vo-kocani/t-71942138

2	 Извор: https://semm.mk/wp-content/uploads/2025/12/monitoring-narativen-finalen.pdf

http://politica.com.mk
http://politica.com.mk
https://politika.com.mk/archives/29772#:~:text=%D0%9C%D0%B8%D0%BB%D0%B5%D0%BD%D0%BA%D0%BE%20%D0%9D%D0%B5%D0%B4%D0%B5%D0%BB%D0%BA%D0%BE%D0%B2%D1%81%D0%BA%D0%B8%20%D0%B2%D0%BE%20%D0%BE%D0%B1%D1%98%D0%B0%D0%B2%D0%B0%20%D0%BD%D0%B0%20%D1%81%D0%BE%D1%86%D0%B8%D1%98%D0%B0%D0%BB%D0%BD%D0%B8%D1%82%D0%B5%20%D0%BC%D1%80%D0%B5%D0%B6%D0%B8%20%D0%BF%D0%BE%D0%B2%D0%B8%D0%BA%D1%83%D0%B2%D0%B0,%D1%83%D1%87%D0%B5%D1%81%D0%BD%D0%B8%D1%86%D0%B8%20%D0%BD%D0%B0%20%D0%BF%D1%80%D0%BE%D1%82%D0%B5%D1%81%D1%82%D0%B8%D1%82%D0%B5%20%D1%88%D1%82%D0%BE%20%D1%81%D0%B5%20%D0%BE%D0%B4%D1%80%D0%B6%D1%83%D0%B2%D0%B0%D0%B0%D1%82%20%D0%BD%D0%B8%D0%B7%20%D0%B4%D1%80%D0%B6%D0%B0%D0%B2%D0%B0%D1%82%D0%B0.
https://www.dw.com/mk/tragedija-vo-kocani/t-71942138 
https://semm.mk/wp-content/uploads/2025/12/monitoring-narativen-finalen.pdf

Комисијата за жалби при Советот за етика ја оцени жалбата на Деспина Кова-
чевска како основана и утврди дека со објавата е прекршен член 10 од Кодексот 
на новинарите на Македонија, како и одредбите 10.1 и 10.2 од Насоките за етич-
ко известување во онлајн медиумите на СЕММ.

Членот 10 јасно повикува новинарите не само да не создаваат, туку и да не обра-
ботуваат, односно да ги разобличат содржините што шират омраза, насилство 
или дискриминација. Во конкретниот случај, иако медиумот не го креирал го-
ворот, со неговото пренесување ја презел одговорноста за неговото ширење.

Имено, пренесување говор на омраза, дури и кога не е со намера да се поддр-
жи, има ефект на негово нормализирање – нешто што медиумите мора да го 
имаат предвид секогаш кога одлучуваат што и како ќе објават. Намерата мо-
жеби била да се покаже колку е екстремен и непримерен говорот на Миленко 
Неделковски, но со самото пренесување му се дава платформа, се проширува 
неговиот досег овозможувајќи му нова публика.

Кодекс на 
новинарите 
Член 10

Новинарот нема свесно да создава ниту да 
преработува информации што ги загрозуваат 
човековите права или слободи, нема да говори 
со јазикот на омразата и нема да поттикнува на 
насилство и дискриминација по која било основа 
(национална, верска, расна, полова, социјална, 
јазична, сексуална ориентација, политичка…).

Насоки за етичко 
известување 
на онлајн 
медиумите

Член 10.1 Имајќи ја предвид опасноста по 
поединците, групите или целото општество, 
онлајн медиумите нема никогаш да поттикнуваат 
омраза или нетрпеливост врз основа на раса, 
боја на кожа, потекло, национална или етничка 
припадност, пол, род, сексуална ориентација, 
родов идентитет, припадност на маргинализирана 
група, јазик, државјанство, социјално потекло, 
образование, религија или верско уверување, 
политичко уверување, друго уверување, 
попреченост, возраст, семејна или брачна 
состојба, имотен статус, здравствена состојба, 
лично својство и општествен статус или која било 
друга основа. 

10.2.Кога известуваат за проблемите на различните 
групи и заедници во општеството, онлајн 
медиумите ќе пристапуваат крајно внимателно, 
ќе употребуваат коректна и стандардизирана 
терминологија и нема да употребуваат 
навредливи коментари или изрази со кои 
несвесно ќе ги создаваат или ќе ги засилуваат 
стереотипите за нив.

Со други зборови, медиумот не само што не ја заштитил јавноста од насилна 
реторика, туку на таа реторика ѝ овозможил нова платформа и поширока вид-
ливост – и тоа во моменти на општествена чувствителност, како што беше пе-
риодот по трагедијата во Кочани. Ваквиот пристап не само што ја продлабочува 
поларизацијата, туку и ја раздразнува јавноста создавајќи дополнителна трау-
ма.

Овој случај само го покажува тоа што важи за секое известување – одговорноста 
никогаш не е туѓа. Новинарот секогаш избира што ќе објави, како ќе ја форму-
лира и колку простор ќе ѝ даде на содржината. Одговорноста не завршува со 
точниот цитат, таа почнува со него.

Задача на новинарството не е само да пренесува, туку и да ги препознае штет-
ните наративи, навредите, политичките спинови, манипулациите и говорот на 
омразата – и да им го „одземе микрофонот“.

•	

3 КОГА МАНИПУЛАЦИЈАТА СТАНУВА ВЕСТ

Предизборниот период секогаш го тестира професионалниот интегритет на 
медиумите. Но, во земја каде што политичката реторика никогаш навистина не 
стивнува, тој тест е, всушност – постојан. Кампањата кај нас е континуирана со-
стојба, со исти механизми за поделба на граѓаните – страв и дискредитација, 
само со различен интензитет во текот на избори и надвор од овој период.

Во таков контекст, секој пример на манипулативно известување, дури и надвор 
од формална изборна трка, ја потврдува појавата на лесно претворање на пар-
тиските наративи во „вести“, особено кога се засилуваат со емоции – страв, лу-
тина или недоверба кон „другите“.

Токму таков е текстот на порталот Инфомакс со наслов: „Авганистанци, Иранци, 
Виетнамци и Индијци – ќе се плаќа за секој мигрант: Британските медиуми 
уште пред месец дена го објавиле пеколниот план на Стармер за Македонија!“

Жалбата ја поднесе политичката партија ВМРО-ДПМНЕ во мај 2025 година, со 
тврдење дека станува збор за лажна и манипулативна содржина што ја изврту-
ва целта на договорот за стратегиско партнерство, во тоа време постигнат меѓу 
Македонија и Обединетото Кралство.

Веста што Инфомакс ја претставува како „пеколен план за Македонија“, всуш-
ност потекнува од напис објавен во март во британскиот весник Метро,3 кој, 
пак, се повикува на влијателниот Тајмс.4 Во тие извори Македонија се спом-
нува само двапати – еднаш како дел од групата земји на Западен Балкан (Ср-
бија, Босна, Албанија и Северна Македонија) со кои Велика Британија можеби 
би разговарала за воспоставување „центри за враќање“ одбиени баратели на 
азил, и вторпат, чисто географски – како земја што граничи со Косово.

Во текстовите на Тајмс и на Метро не се наведува дека постои договор, кон-
кретен предлог или одлука. Јазикот во текстот е внимателен: „се разгледува“, 
„можеби ќе се понуди“, „се тврди дека постои предлог“... Инаку, целиот контекст 
се однесува на ситуацијата во Велика Британија, на внатрешната дебата во Ла-
буристичката партија и на критиките од организации за човекови права.

Во пренесената информација на порталот Инфомакс.мк, таа внимателност ис-
чезнува. Шпекулацијата се претвора во тврдење, условниот глас – во возне-
мирувачка „вест“, а дипломатската тема – во национален аларм. Притоа, при-
страсноста не се изразува само со тон или избор на зборови, туку со самата 
поставеност на приказната. 

3	 Извор: Asylum seekers could be ‘sent to Balkan detention centres’ under new Labour plans | 
News UK | Metro News

4	 Извор: Rejected asylum seekers may be sent to Balkans ‘return hubs’

https://metro.co.uk/2025/03/22/labour-considering-sending-failed-asylum-seekers-balkan-detention-centres-22772061/
https://metro.co.uk/2025/03/22/labour-considering-sending-failed-asylum-seekers-balkan-detention-centres-22772061/
https://www.thetimes.com/uk/politics/article/labour-considers-sending-migrants-to-the-balkans-3k7vmgxns

Наместо да се сумира што навистина пишуваат британските медиуми, насловот 
ја презема улогата на обвинител – со однапред избрана цел и очекуван ефект. 

Таквиот пристап не е информирање, туку врамување на реалноста во служба на 
одредена политичка агенда. Така, текстот што во изворната верзија претпоста-
вува можност, а Македонија се спомнува во список со други земји од Западен 
Балкан, во домашниот медиум се претставува како сигурен факт за „пеколен 
план за Македонија“.

Овој пример јасно покажува колку е кревка линијата меѓу критиката и манипу-
лацијата. Наместо информирање засновано на прецизно пренесување, на про-
верени извори, јавноста добива политички наратив што се потпира на страв и 
предрасуди.

Всушност, темата за „кампови за бегалци“ одамна се користи како политичко 
оружје, особено пред избори. Истата реторика, со исти стравови и алузии, беше 
употребена и во 2018 година, тогаш од ВМРО-ДПМНЕ, партија што сега се јаву-
ва како жалител. Со тоа се потврдува колку е длабоко вкоренета навиката да се 
подгрева недоверба и ксенофобија во изборен период заради партиски поени 
или гласови. Манипулацијата како метод не се менува, се менуваат само акте-
рите во зависност од потребата.

Оттаму, во општество изложено на постојана партиска агитација, одговорноста 
за точност останува темелот на секое новинарство што сака да биде повеќе од 
партиска алатка. Пристрасното новинарство секогаш завршува на исто место 
– во скутот на партиите, како нивен слуга, а не како контролор што јавноста ја 
штити од нивните манипулации.

4 ПРОФЕСИОНАЛНО ИЛИ 
МАНИПУЛАТИВНО – И НАТАМУ ЗА 
ДОГОВОРОТ СО БРИТАНИЈА

Стратегиското партнерство меѓу Северна Македонија и Велика Британија пре-
дизвика уште неколку жалби од владејачката ВМРО-ДПМНЕ поднесени до Со-
ветот за етика во медиумите. 

На 16 мај, неколку месеци пред официјалниот почеток на изборната кампања за 
локалните избори, а потоа во октомври/ноември 2025 година кога партијата ре-
агираше против онлајн медиумите Либертас.мк и Независен.мк. Текстовите во 
овие портали се уште еден пример за тоа како за иста тема во домашните меди-
уми може да се прочита професионално обработена приказна и манипулација. 

Насловот на онлајн порталот Либертас.мк прашува: „Дали во стратешко-
то партнерство со Велика Британија има камп за бегалци во Македонија?“ 
ВМРО-ДПМНЕ го обвинува медиумот за неточно и нефер известување, отсуство 
на втора страна и мешање факти со мислења. Според жалителот, текстот е за-
снован на шпекулации во британскиот весник Дејли мејл,5 кој само „претпоста-
вува“ дека земји од Западниот Балкан, вклучително и Македонија, би можеле да 
прифатат мигранти од Велика Британија, без никакви службени потврди. Нас-
ловот е наведувачки иако е во прашална форма, додека во содржината нема 
никаков официјален коментар од Владата во Скопје. 

Независно од содржината на договорот меѓу владите во Скопје и во Лондон, 
задржувајќи се исклучиво на стандардите за професионално известување, Ко-
мисијата за жалби при СЕММ, на седницата одржана на 19 јуни 2025 година, 
утврди дека жалбата е основана и дека во текстот има прекршување на член 1 
од Кодексот на новинарите на Македонија – обврска на новинарите да објаву-
ваат точни и проверени информации, од што повеќе страни. Во образложение-
то на Комисијата е нагласено дека пренeсувањето наводи од друг медиум не 
го ослободува Либертас.мк од одговорност и дека медиумот не направил ниту 
најмал обид да ја провери информацијата или, пак, да вклучи став од Владата, 
поради што текстот се оценува како манипулативна содржина.

5	 Извор: https://www.dailymail.co.uk/news/article-14715023/Keir-Starmer-Rwanda-style-scheme-
asylum-seekers-Balkans.html

Кодекс на 
новинарите 
Член 1

Новинарот има право на слободен пристап до 
сите извори на информирање што се од јавен 
интерес. Новинарот треба да објавува точни, 
проверени информации и нема да прикрива 
суштински податоци и да фалсификува документи. 
Доколку информацијата не може да се потврди, 
или станува збор за претпоставка, односно 
шпекулација, тоа треба да се каже и да се објави. 
Точноста на информацијата треба да се провери 
колку што е тоа можно.

https://www.dailymail.co.uk/news/article-14715023/Keir-Starmer-Rwanda-style-scheme-asylum-seekers-Balkans.html
https://www.dailymail.co.uk/news/article-14715023/Keir-Starmer-Rwanda-style-scheme-asylum-seekers-Balkans.html

Во жалбата против Независен.мк, за текст со наслов, исто така, во прашална 
форма: „Дали Мицкоски ќе добие пари за да отвори азилантски камп на Ве-
лика Британија во Македонија?“, објавен истиот ден, на 16 мај 2025 година, 
ВМРО-ДПМНЕ се жали дека има неточно известување, отсуство на втора страна 
и мешање на факти со коментари. Жалителот и во овој случај тврди дека текстот 
е неточен, со наведувачки наслов и дека 90 % од содржината се однесува на 
Албанија, а не на Македонија. Додека медиумот, во својот одговор, ги отфрли 
наводите од жалителот за непрофесионално известување, а жалбата ја карак-
теризира како „притисок од партијата на власт“. 

За разлика од случајот со Либертас, Комисијата за жалби оваа претставка ја оце-
ни како неоснована, со аргументи дека текстот, кој е од јавен интерес и е засно-
ван на објава на Би-би-си, всушност „разбива“ шпекулации со тоа што вклучува 
изјава од владин извор во Скопје, и притоа користи внимателна терминологија 
– азиланти наместо мигранти. Насловот го оценува „донекаде проблематичен“, 
но не оцени дека има прекршување на етичките стандарди.

Споредбата на овие два текста на иста тема покажува како одредени медиуми, 
за време на изборен период, всушност се позиционираат во однос на поли-
тичките актери. Двата текста се објавени во ист ден, во време кога Владата го 
објави стратегиското партнерство со Велика Британија, што подоцна официјал-
но беше објаснето како дел од пошироката надворешна политика на Владата 
на Северна Македонија за балансирање меѓу Западот и регионот. Опозицијата, 
пак, договорот го искористи за критики кон владејачкиот блок што го каракте-
ризира како „продавач“ на националните интереси. 

Темата за мигрантите очигледно е една од „дежурните“ приказни во предизбо-
рие, со оглед на фактот што низ Македонија, односно низ балканската маршру-
та, со години транзитираат илјадници мигранти кон Западна Европа. Локалните 
заедници редовно имаат негативен став по прашањето за можно останување 
на дел од мигрантите на територијата на Македонија, додека политичарите, 
во зависност од позицијата, во услови на нецелосни информации и во спрега 
со медиумите, овој набој го засилуваат со манипулативни наративи, ширејќи 
страв, омраза, национализам и ксенофобија. Либертас.мк го искористил бри-
тански Дејли мејл за да објави сензационалистички наслов без поширок кон-
текст. Додека Независен.мк има пофокусиран пристап, пренесувајќи напис од 
Би-би-си дополнет со домашен, владин став, што самиот текст го прави повеќе 
аналитички отколку сензационалистички. 

Разликата во одлуките на Комисијата за жалби при СЕММ ја истакнува субјек-
тивноста во процената на јавниот интерес – Либертас.мк не направил провер-
ка и баланс, додека Независен.мк успева да ги обезбеди двете страни што е 
во согласност со етичките новинарски стандарди. Едниот медиум ја користи 
темата за „директен удар“ што претставува етичко прекршување и ја ослабува 
довербата во медиумите, додека Независен.мк ја балансира, со што го подига 
својот кредибилитет кај публиката. 

Во предизборие, овие примери укажуваат дека е потребно особено внимание 
при креирањето медиумски содржини доколку новинарите и уредниците сака-
ат да останат на страната на одговорните и на професионалните известувачи, 
кои можат да влијаат врз формирањето став кај граѓаните и одлука кому да му 
го дадат својот глас. 

5 СЛУЧАЈОТ СО СТРУЈАТА ВО ЖЕЛИНО

Kоалицијата ВРЕДИ, на 20 август 2025, поднесе претставка до Комисијата за жал-
би при СЕММ за текстот и видеото со наслов „Нема струја во Желино, граѓаните 
револтирани. ‘Овие се крадци’“, објавени на порталот Тетова сот. Во жалбата, 
партијата тврди дека порталот објавува лажна и манипулативна информација, 
односно дека „на ден 19 август 2025 година беше објавена информација дека 
институциите на Општина Желино се останати без електрична енергија. Сака-
ме да истакнеме дека оваа информација е неточна и ја доведува јавноста во 
заблуда. Станува збор за дефект на електричната енергија што се случи исклу-
чиво во просториите на матичната служба во Желино“.

Текстот опишува дека по третпат институциите во оваа општина остануваат без 
струја, по што следуваат изјави од жители. Еден соговорник иселеник објаснува 
дека доаѓа секој ден, но службите не функционираат, па прашува каде може да 
поднесе жалба. Изразува фрустрација дека го упатуваат во Тетово, или дури во 
Скопје, што го доживува како бесмислен и тежок товар. Во својата изјава обви-
нува дека „се полнат џебови“. Истиот соговорник, снимен од друг агол, ги пов-
торува критиките кон Општината.

Новинарот се обидува да влезе во самата канцеларија за матична служба во 
Општина Желино за да добие прецизен одговор од кога трае прекинот, а еден 
службеник признава дека тоа трае „од петокот“, што е во спротивност со кажу-
вањата на граѓаните дека канцеларијата не работи веќе две недели. Новинарот 
со изјава ја вклучува директорката на Дирекцијата за матични книги во Тетово, 
која вели дека случајот е пријавен во Скопје и дека тие таму се надлежни. И таа 
вели дека прекинот трае од петокот, но не може да даде конкретен рок кога ќе 
биде решен.

Извештајот се занимава со прашање од јавен интерес. Текстот го третира пре-
кинот на струја во канцеларијата за матична служба во Општина Желино, при 
што новинарот одговорноста ја фрла кон Општината и кон градоначалникот 
Блерим Сејдиу од коалицијата ВРЕДИ. Тој на локалните избори годинава беше 
кандидат за втор мандат, но нема надлежност за струјата во подрачна единица 
на институција на централно ниво. Текстот има јасни политички цели, бидејќи 
фактот за прекин на струјата во канцеларијата на Управата за матични книги 
што е под раководство на лице од партијата Алтернатива, го поврзува со успеш-
носта на градоначалникот, припадник на партијата БЕСА, во коалиција со Ал-
тернатива.

Темата е локална, но медиумот има тенденција да ја поврзе со изборите – са-
кајќи да покаже дека Општината не работи како што треба и е оставена во тем-
ница.

https://tetovasot.com/2025/08/ska-struje-ne-zheline-qytetatet-revolohen-keta-jane-hajduta-video/
https://tetovasot.com/2025/08/ska-struje-ne-zheline-qytetatet-revolohen-keta-jane-hajduta-video/

Комисијата за жалби при СЕММ заклучи дека текстот го прекршува членот 1 од 
Кодексот на новинарите, бидејќи ја критикува, но не ја консултира втората стра-
на, што е основно новинарско начело: не ги вклучува со изјава ниту Општината 
ниту градоначалникот. Притоа несиметрично ја третира „втората страна“ – во 
случајов претставниците на компанијата за снабдување со струја и Управата за 
матични книги, во однос на соговорниците што критикуваат, со што се нарушу-
ва објективноста и се доведува во прашање кредибилноста на известувањето.

Истовремено, Комисијата заклучи дека во текстот е нарушен и член 13 од Кодек-
сот, кој укажува на тоа дека новинарот треба да прави разлика меѓу фактите и 
мислењата, меѓу веста и коментарот. 
 

Имено, текстот има сензационалистички наслов што содржи силно обвину-
вање („Овие се крадци“) без атрибуција, што веднаш ја замаглува границата 
меѓу факт и мислење. Всушност, таква реченица не е изговорена во прилогот, 
иако еден од соговорниците дава изјава што може евентуално така да се толку-
ва – „се полнат џебови и сл.“, но „Овие се крадци“ не вели никој.

Кодекс на 
новинарите 
Член 13

Новинарот треба да прави разлика меѓу фактите и 
мислењата, меѓу веста и коментарот.



15АНАЛИЗА:  
НАЈЧЕСТИ ПРЕКРШУВАЊА НА НОВИНАРСКИТЕ СТАНДАРДИ ВО ВРЕМЕ НА ИЗБОРИ

6 ДЕФЕКТИ НА ВОДОВОДОТ ИЛИ 
ПОЛИТИЧКИ СУГЕСТИ

Уште една комунална тема од широк јавен интерес што е објавена во предизбо-
рен период, може да се толкува како манипулативна содржина за оцрнување 
јавна служба раководена од политички именувани лица. Жалба до СЕММ стиг-
на при крајот на август 2025 година, од ЈП „Водовод и канализација“ против 
онлајн порталот Вечер.мк, за текстот со наслов „Само третина од водата на Во-
довод за Скопје се наплаќа, две третини се ‘кало растур’ и ‘корупција’“, објавен 
на 28 август 2025 година.

Истекувањето големи количества вода поради дефекти на водоводната мрежа 
во Скопје, за јавноста не е нова информација, а во август 2025 година подетална 
слика за оваа загуба објавил и порталот Пари.мк во своја анализа наведувајќи 
технички и административни причини за загубата на вода. Но, порталот Вечер.
мк дополнително интервенирал – додавајќи го во насловот и зборот „коруп-
ција“ што на ситуацијата ѝ дава сосема друга насока. 

Комисијата за жалби при СЕММ во својот заклучок констатира дека јавниот 
интерес не е доволен изговор за пласирање непроверени, невистинити или 
тенденциозни тврдења. Медиумот објавил преземена анализа во која се наве-
дуваат техничките и административните причини за загубата на вода, но интер-
венирал во насловот со додавање непоткрепени обвинувања за „корупција“, 
кои во текстот воопшто не се споменуваат. Со тоа, а без фактичка поткрепа во 
изворот на кој се повикува текстот (анализата на порталот Пари.мк), јавноста е 
доведена во заблуда, односно не е почитувано начелото за точно и вистинито 
информирање. 

Освен прекршувањето на членот 1 од Кодексот на новинарите, порталот Вечер.
мк го прекршил и членот 3 не објавувајќи го доставениот демант од ЈП „Водо-
вод и канализација“, што се смета за непрофесионално и недоблесно однесу-
вање, а во изборен период и наведувачки за јавноста.

Вака конструираните наслови и медиумски содржини ја потврдуваат констата-
цијата дека „двата политички блока, на власт и во опозиција, имаат создадено 
паралелен медиумски систем преку кој го вршат своето политичко и економско 
влијание“ содржана во Индексот за слобода на медиумите на угледната меѓу-
народна организација „Репортери без граници“. 

Кодекс на 
новинарите 
Член 3

Новинарот ќе настојува да биде обезбедено објаву-
вање исправка, демант и одговор во случај кога ќе 
биде утврдена неточност на информацијата.

7 ПОЛИТИЧАРИТЕ ТРЕБА ДА ИМААТ 
ПОВИСОКА ТОЛЕРАНЦИЈА КОН 
КРИТИКА

Како што медиумите имаат задача да се држат до етичките стандарди особено 
кога известуваат за изборни процеси, така и политичките актери треба да негу-
ваат етичка и отворена комуникација со јавноста, но и да покажат толеранција 
кон критиките од новинарите, имајќи на ум дека тие доброволно влегуваат во 
јавниот дискурс барајќи ја довербата од гласачите за да стекнат власт. Конечно, 
зрела демократија не подразбира отсуство на критика кон политичарите, туку 
нивна способност да одговорат аргументирано и транспарентно, без притисок 
кон медиумите. 

Врз овие постулати се темели заклучокот на Комисијата за жалби при СЕММ 
во врска со жалбата добиена преку Координативното тело, од поранешната 
министерка за култура Бисера Стојчевска-Костадиновска и од партијата СДСМ, 
против онлајн порталот АПЛА.мк, во предизборието на општите и на претседа-
телските избори во април 2024 година. 

Порталот објави фотографија на која Костадиновска-Стојчевска стои во среди-
ната на поголема група сопартијци и симпатизери во Битола, со подвиткани 
колена, веројатно за да се гледаат и луѓето зад неа. Фотографијата и кусиот текст 
беа објавени под наслов „Министерката потклекна пред гласачите“. Таа, како 
што наведува во жалбата, „била загрижена и исплашена, како жена, мајка и со-
пруга, поради неприфатливите сексистички напади, говор на омраза и интер-
нет-булинг, кои создаваат токсична околина“.

Факт е дека доколку под медиумската објава на социјалните мрежи се реде-
ле токсични коментари, навредливи или полни со омраза, ексминистерката 
имала право да реагира. Политичарките во Македонија многу почесто се дис-
криминирани, неоправдано критикувани или навредувани по разни основи, 
во споредба со мажите во политиката. Но, во овој случај Комисијата за жалби 
не регистрираше такви коментари, што можеби се должи на обврската на ме-
диумот да ги модерира и да ги отстрани тие што се неетички и навредливи од 
социјалните мрежи.

Комисијата во својата одлука наведе дека жалбата на ексминистерката е неос-
нована, односно дека текстот не отстапува од етичките стандарди, дека во него 
не е прекршен ниту еден член од Кодексот на новинарите на Македонија. 

„Станува збор за тема од јавен интерес, односно за јавна личност што се зани-
мава со политика, која е именуван функционер во извршната власт и се канди-
дира за изборна функција пратеник на претстојните парламентарни избори“, 
се наведува во заклучокот на Комисијата. Истовремено е отфрлено и тврдењето 
на медиумот Апла.мк дека жалбата претставува притисок врз новинарот и врз 

медиумот, со образложение дека „и политичарите и политичките партии, како 
и секој во општеството, имаат право да изразат незадоволство од работата на 
медиумите“.

Дискусија меѓу членовите на Комисијата за жалби при СЕММ како и меѓу чле-
новите на Координативното тело за Кодексот за време на избори се разви најм-
ногу за насловот во порталот Апла.мк, со сугестии дека можеби е непотребно 
злонамерен, со тенденција да омаловажи, но сепак беше оценето дека тој пре-
цизно ја опишува фотографијата, ако се земе предвид фактот дека работата на 
политичарите по дефиниција подразбира нивна потчинетост кон гласачите.

Новинарите за време на изборни процеси имаат обврска да ги предизвикаат 
политичките наративи, но пред сè да ги верификуваат фактите. А, политичари-
те – да се воздржуваат од црна кампања и навредлив јазик, да учествуваат во 
демократска дебата, да демонстрираат повисок степен на толеранција кон кри-
тиките и да ја почитуваат слободата на медиумите.



18АНАЛИЗА:  
НАЈЧЕСТИ ПРЕКРШУВАЊА НА НОВИНАРСКИТЕ СТАНДАРДИ ВО ВРЕМЕ НА ИЗБОРИ


	СОДРЖИНА
	Новинарските грешки во време на избори - се бројат во гласови
	„Само пренесуваме“ - не е алиби
	Кога манипулацијата станува вест
	Професионално или манипулативно - и натаму за договорот со Британија
	Случајот со струјата во Желино
	Дефекти на водоводот или политички сугести
	Политичарите треба да имаат повисока толеранција кон критика

